MALTA

KAMRA TAD-DEPUTATI

KUMITAT TAL-KONTIJIET DWAR L-UFFIĊĊJU NAZZJONALI TAL-VERIFIKA
(unrevised report)

IL-ĦDAX-IL PARLAMENT

Laqgħa Nru. 13

Il-Ħamis, 23 ta’ Ġunju, 2011

Stampat fl-Uffiċċju ta' l-Iskrivan

Kamra tad-Deputati

Malta

MINUTI
Il-Minuti tal-Laqgħa Nru. 12 li saret nhar il-Erbgħa, 2 ta’ Frar 2011, ġew konfermati.  

RIŻOLUZZJONI DWAR TRASFERIMENT TA’ PROPRJETÀ (Seabank Hotel and Catering Company Limited)

THE CHAIRMAN (Onor. Tonio Borg):  Ngħaddu mal-ewwel għall-item li għandna fuq l-aġenda.  Il-Membri kollha għandhom kopja ta’ dan il-kuntratt bid-dokumentazzjoni li hemm miegħu.  Jien tlabt kjarifika dwar dan sabiex inkunu nafu fuq xiex qegħdin niddiskutu u ġejt mgħarraf li dan il-kuntratt huwa in substitution tal-kuntratt li kien sar wara r-riżoluzzjoni ta’ Frar li għadda, jiġifieri se tiżdied strixxa żgħira però se jsir kuntratt ġdid għax il-kuntratt l-ieħor ma sarx u rridu nagħmluha ċara fil-Minuti li dan se jissostitwixxi l-kuntratt l-antik li ġie approvat minn dan il-Kumitat.  Nitlob lis-Segretarju Parlamentari, l-Onor. Jason Azzopardi sabiex jagħmel l-introduzzjoni tiegħu u jgħidilna x’bidliet hemm bejn dan il-kuntratt u l-kuntratt l-ieħor.  
ONOR. JASON AZZOPARDI (Segretarju Parlamentari għall-Erarji Pubbliċi u Artijiet):  Mr Chairman, naħseb l-iktar affarijiet importanti diġà aċċennajt għalihom.  L-ewwel nett, dan huwa b’sostituzzjoni tal-kuntratt li fis-seduta tat-8 ta’ Frar ta’ din is-sena  l-Kamra approvat.  Approvat l-għotja ta’ ċens temporanja ta’ 99 sena, però ma kienx hemm, u issa qiegħda tiżdied u se ngħid għalfejn ...  L-unika bidla li hemm mill-kuntratt li kien approvat mill-Kamra però liema kuntratt ma ġiex iffirmat, hija l-proviso tal-artiklu 22 tal-kuntratt li għandna quddiemna li, nerġa’ ngħid, huwa b’sostituzzjoni ta’ dak li approvajna fi Frar ta’ din is-sena.  Il-proviso li qed jiżdied, huwa dan:  
“Provided that before exercising any right under this clause twenty-two (22) or before accepting reversion of the emphyteutical concession for any reason, the Government of Malta must give the bank or other financial institution which has advanced any credit facilities to the Company in relation to the emphyteutical site, and of which the Government has been duly notified in writing, a sixty-day pre-advice in writing by means of a registered letter.  The Government of Malta shall not have the right to dissolve the emphyteutical concession if judicial proceedings shall have been instituted by any such bank or financial institution before the expiration of the said sixty-day period in case the Company is in default of its obligations to the said bank or financial institution.  Such bank or financial institution shall not be prohibited from proceeding to the judicial sale by court auction of the emphyteutical site”.”
Li ġara kien li, wara li l-Kamra approvat fi Frar ta’ din is-sena dan il-kuntratt, il-kuntratt ma ġiex iffirmat għax qamet kwestjoni ta’ finanzjament mal-bank – u rrid insemmih għax huma fatti; hawnhekk m’hawnx affarijiet privati – HSBC.  L-HSBC, li kien se jipprovdi l-finanzjament lil din il-kumpanija, filwaqt li min-naħa tal-legal office f’Malta - għallinqas aħna hekk informati għalkemm jien ma tkellimtx mal-HSBC però kienet il-kumpanija li nformat b’dan lill-kummissarju tal-artijiet - ma sabx tant diffikultà kif kien abbozzat il-kuntratt in kwantu ta’ salvagwardji u ta’ serħan il-moħħ, kif għandu jkollu kull bank meta jsellef il-flus, meta dan irriferewh lil-legal office tal-HSBC Londra, dawn insistew li jkun hem salvagwardja iktar b’saħħitha.  Forsi hawnhekk jista’ jkun hawn min jgħidli “erring on the side of caution”, però be as it may, saru diskussjonijiet, ġie miżjud dan il-proviso li qed jikkawtela b’mod iktar ċar id-drittijiet tal-bank kif qegħdin ngħidu.  Mela dik hija l-ewwel bidla li naħseb hija l-iktar waħda importanti.  
It-tieni bidla mhux daqstant kbira però meta ġie approvat il-kuntratt fi Frar, is-sit in kwestjoni ma kienx ikopri strixxa żgħira ta’ art li tiġi biswit mat-triq prinċipali u biċċa żgħira fuq wara b’mod li ma jkunx hemm spazju biżżejjed għal landscaping u allura dawk il-biċtejn art relattivament żgħar qegħdin jiżdiedu mas-sit konċess fil-kuntratt approvat tal-Kamra ta’ Frar ta’ din is-sena, liema kuntratt, nerġa’ ngħid, qatt ma kien iffirmat, però ġaladarba qed tiżdied l-art li fuqha se jkun hemm il-konċessjoni enfitewtika ...  Dawn qegħdin fi klawsola 1 tal-kuntratt li għandna quddiemna fejn jingħad li:  
“This concession is being made in consideration of the yearly and temporary ground rent of two thousand five hundred euro (€2,500)”.”
L-€2,500 huma ogħla minn kemm suppost tkun jekk taħdimha pro rata.  Fil-kuntratt approvat minn din il-Kamra fi Frar, iċ-ċens temporanju annwali kellu jkun ta’ €1,574.  Meta taħdem is-sit li issa qed jiżdied, suppost li r-rata tiġi, jekk taħdimha pro rata, viċin l-€1,900 fis-sena u aħna għamilniha €2,500 għad-dritt, jiġifieri over and above dak li suppost jiġi kieku kellek taħdimha pro rata.  Dawk huma l-uniċi żewġ tibdiliet li se jkun hemm għall-kuntratt approvat minn dan il-Kumitat u mill-Kamra fi Frar ta’ din is-sena.  
THE CHAIRMAN:  Qed nifhem sew li hemm żieda fiċ-ċens u l-ammont baqa’ l-istess?  
ONOR. JASON AZZOPARDI:  Iva.

THE CHAIRMAN:  L-Onor. Gulia.  
ONOR. GAVIN GULIA:  Mr Chairman, jien qed nara paragrafu 3 tal-kuntratt fejn barra ċ-ċens jidher li hemm ukoll konsiderazzjoni għat-trasferiment.  Il-konsiderazzjoni li hemm imsemmi ta’ €3.4 miljun, dak huwa l-istess valur li kien hemm preċedentement?  
ONOR. JASON AZZOPARDI:  Iva.  

ONOR. CHARLES MANGION:  Mr Chairman, fil-fatt naqbel mal-Onor. Azzopardi li kien hemm problema mal-bank dwar it-termini tal-kuntratt u l-bank qabel ma jagħti l-finanzjament ried li jkun hemm titjib f’xi kundizzjonijiet biex iħares l-interessi tiegħu u nispera li dan li qed nagħmlu llum huwa aċċettat mill-bank.  Huwa fil-fatt aċċettat mill-bank?  
ONOR. JASON AZZOPARDI:  Iva, ġie approvat mil-legal office tal-HSBC ta’ Londra.  

ONOR. CHARLES MANGION:  Huwa importanti għax inkella nsipiċċaw nerġgħu niġu hawnhekk biex nagħmlu xi emenda oħra.  Rigward l-estensjoni ta’ 3,000 square metres li se tiġi nkluża llum, qed nassumi li din bl-ebda mod mhu se tkabbar l-footprint tal-area għall-iżvilupp minn kif approvat fil-permess.  
ONOR. JASON AZZOPARDI:  Nikkonferma dak li qed jgħid l-Onor. Mangion u dik hija r-raġuni għaliex il-one time consideration ta’ €3.4 miljun mhijiex qed tiżdied.  
ONOR. CHARLES MANGION:  Jiġifieri din l-extension għal-landscaping biss se tkun?  
ONOR. JASON AZZOPARDI:  Iva.  

THE CHAIRMAN:  L-Onor. Jesmond Mugliett.

ONOR. JESMOND MUGLIETT:  Rigward klawsola 22 fejn qed ngħidu li f’każ li jkun hemm istituzzjoni finanzjarja li tavvanza credit facilities lill-kumpanija in relation to the emphyteutical site, jien m’iniex qed nifhem din il-ħaġa “in relation to the emphyteutical site” fis-sens li jien naħseb li għandna nkopru l-loan li se ssir fuq l-iżvilupp inizjali għax jista’ jkollok loans sussegwenti in relation to the emphyteutical site, jistgħu jkunu ta’ valur anke inqas u tibqa’ marbut b’din il-klawsola.  Aħna rridu nkopru l-HSBC li se jestendi loan ta’ ċerta grandezza li jkollu dritt jidħol fiż-żarbun però qed ngħidu ukoll li loans oħrajn sekondarji li jista’ jkun hemm fil-futur ta’ natura ħafna iżgħar għandna noqogħdu nissalvagwardjawha hawnhekk?  
THE CHAIRMAN:  Għaliex le?  Ħalli npoġġiha mod ieħor u forsi nqajjem problema żgħira oħra, aktar għall-kjarezza.  Mela aħna għandna sitwazzjoni fejn qegħdin ngħidu f’din il-klawsola l-ġdida li jekk l-iżviluppatur, f’dan il-każ l-enfitewta, ma jonorax l-obbligi tiegħu – u rridu naraw xi tfisser l-obbligi tiegħu għax aħna dejjem qed imorru li ma jħallasx il-flus li jrid jagħti – allura biex il-gvern ma jaqbadx u jxolji l-kuntratt u allura l-proprjetà tmur lura bil-benefikati kollha għand il-gvern imbagħad beix jeħodha l-bank trid terġa’ toħroġ b’tenders eċċ. qisu jingħata preferenza l-bank għal sodisfazzjon tal-kreditu tiegħu u sakemm tintemm il-kawża u jmur għas-subbasta, basta jkun għamilha fis-60 jum minn mindu rċieva l-ittra mingħandna reġistrata, allura qisu se jieħu preferenza l-bank u jkun jista’ jixtri hu.  Il-punt li qajjem l-Onor. Mugliett huwa li qed jgħid li dan huwa li dan għandu jkun għad-dejn oriġinali biex jiżviluppa l-proprjetà mhux jekk irid jestendi fuq din l-art.  Imma jien ngħid għaliex le?  Jekk hija estensjoni fuq din l-art, mhux art oħra, u jieħu loan oħra, aħna li rridu naċċettaw huwa għall-iżvilupp ta’ din l-art, li wara kollox se tiġġenera impjiegi f’Malta u anke għat-turiżmu, aħna lesti li nċedu dritt li nxolju favur il-bank biex hu jidħol animo compensandi u jsir enfitewta hu u jieħdu over il-bank u jbigħu lil ħaddieħor ħalli l-hotel tibqa’ għaddejja?  Ma naħsibx li għandna nagħmlu din ir-restrizzjoni. Jiena iktar xtaqt dan kjarezza dwar il-kelma ġenerali judicial proceedings għax ma jonorax l-obbligi għax din tista’ tfisser kollox.  Jiġifieri jekk, per eżempju, dan jagħmillu xi obbligu li m’għandhiex x’taqsam mal-flus, allura jekk ma onorax dak l-obbligu mal-bank jien ma nistax inxolji?  Imbagħad it is redeemed by the last sentence fejn qed jingħad li:
“Such bank or financial institution shall not be prohibited from proceeding to the judicial sale by court auction of the emphyteutical site”.”

Jien xtaqt li jkolli l-assigurazzjoni li hawnhekk qegħdin nirriferu għal kawżi li l-bank jagħmel kontra l-enfitewta li jwasslu għall-bejgħ fis-subbasta tal-proprjetà għax inkella ma tagħmilx sens il-klawsola.  Aħna qed ngħidu li rridu nieqfu sakemm il-bank jittermina dik il-proċedura u jixtri hu mingħand l-enfitewta d-dritt tal-enfitewsi u aħna bħala gvern nibqgħu direct owners.  
ONOR. JASON AZZOPARDI:  Suġġett għall-korrezzjoni mill-Kummissarju tal-Artijiet li nitolbu jsegwini ftit, hawnhekk qegħdin nitkellmu mhux fuq qualsiasi ksur imma qegħdin nitkellmu fuq ksur li, skont klawsola 22 fil-bidu nett tagħha hemm elenkati seba’ każijiet ta’ xoljiment.  Mr Chairman, qed nagħmel riferenza għal dak li qed jgħid il-bidu għax il-proviso li qegħdin inżidu jgħid li:  
“Provided that before exercising any right under this clause twenty-two (22) …”
Allura meta tara s-seba’ istanzi ta’ xoljiment fejn il-gvern is entitled to dissolve this contract, allura mhux qualsiasi ksur.
THE CHAIRMAN:  Ħalli nkunu ċar dwar dan il-punt ħalli anke min qed jismagħna u jagħmel l-interpretazzjoni tal-kuntratt ikun jaf.  Malli jiskatta l-perjodu ta’ 60 ġurnata, f’dawk is-60 ġurnata l-bank għandu dritt li jagħmel kawża, nimmaġina kawża li twassal għal bejgħ in subbasta tal-proprjetà - irrid nagħmilha ċara li huma linked ma’ dawn il-proċeduri - u f’dak il-perjodu sakemm tinqata’ mis-subbasta jien ma nistax inxolji ħalli l-proprjetà tibqa’ fl-estate tal-enfitewta.  
L-Onor. Mangion.  

ONOR. CHARLES MANGION:  Niġbed l-attenzjoni li l-ewwel nett, dan id-dritt se jingħata lil a bank or other financial institution.  Mela, dan qed jagħmilha ċara li jekk l-enfitewta jmur jissellef mingħand Mr “X” li mhux a financial institution u jagħtih ipoteka fuq din il-proprjetà, Mr “X” ma jkunx protett.  Jien naħseb li din hija a saving clause għax kieku ma saritx kien ikun jista’ jsir it-trasferiment tal-proprjetà minn wieħed għal ieħor bl-iktar mod legali imma ovvjament ikun defeating the purpose tal-konċessjoni.  U allura la huwa an institution which has advanced any credit facilities to the company, il-proċeduri hawnhekk qed jiġu stipulati huma in konnessjoni mal-credit facilities li jkunu qegħdin jingħataw u kif qal l-Onor. Mugliett jistgħu jkunu credit facilities għall-overdraft jew jistgħu jkunu ukoll sussegwenti.  Hawnhekk naqbel mal-Viċi Prim Ministru li għandna nħarsu lejn dan bħala li se jagħmel żvilupp u filwaqt li nipproteġu l-interessi pubbliċi, rriduh li f’dawn id-99 sena jibqa’ għaddej bin-negozju tal-lukanda u jekk irid ikabbarha jġib il-permess tal-Land Department, imma rriduh jibqa’ jiġġestixxi dak in-negozju u jista’ jieħu loan for construction, imbagħad wara 10 snin ikun irid jagħmel refurbishment, imbagħad irid jagħmel loan oħra ta’ overdraft kollha in konnessjoni mal-istess proprjetà, jiġifieri l-fatt li tibqa’ ġenerika naħseb li tagħmel sens għax inkella xorta l-bank ma jagħtix finanzjament u jekk l-iskop huwa li jiżviluppa, allura l-finanzjament huwa element importanti.  
Nerġa’ ntenni dak li rrid l-aktar nikkonstata minħabba l-extension  tal-art, għax hemm kważi 3,000 metru li allura jqarreb it-tlett itmiem, li jkun ċar li dak huwa for landscaping purposes.  Qed nirrepenirrepetiha hawnhekk ħalli ma jkollniex encroachment ta’ żvilupp.   (Interruzzjonijiet)  Li qed naraw hawnhekk huwa li hu se jibni skont il-permess kif approvat illum.  Il-permess huwa approvat fuq dawk l-areas li kienu earmarked for development taħt l-agreement l-antik li kien approvat fi Frar.  L-importanti huwa li din l-extension ma tkunx tfisser li dan jista’ jiżviluppaha għax din tiġi tmiss mat-triq.  
ONOR. JASON AZZOPARDI:  Nikkonfermaw dak li qed jgħid l-Onor. Mangion.

THE CHAIRMAN:  Jidhirli li hemm ukoll li jekk jinbidel il-permess u jagħti iktar drittijiet lill-enfitewta, il-Land Department jista’ jerġa’ jiftaħ il-kwestjoni tal-kondizzjonijiet.  
ONOR. JASON AZZOPARDI:  Iva, dik qiegħda wkoll.  

ONOR. GAVIN GULIA:  Qed nifhem sew li fir-rigward ta’ dik il-biċċa tal-estensjoni li hija intiża għal-landscaping, jekk ikun irid jiżviluppa dik il-biċċa art għar-raġunijiet li m’għandhom xejn x’jaqsmu ma’ landscaping, irridu nerġgħu niġu hawn?  
ONOR. JASON AZZOPARDI:  Nikkonferma dak li qal il-Viċi Prim Ministru u dak li għadu kemm qal l-Onor. Gulia.  
THE CHAIRMAN:  L-Onor. Mugliett.  

ONOR. JESMOND MUGLIETT:  Nerġa’ ndur għal proviso ta’ klawsola 22.  Qed nassumu li jkun hemm financial institution waħda.  (Interruzzjonijiet)  Jistgħu?  Ma taħsibx li tiġi kkumplikata?  Min minnhom se jkollu dritt li jidħol fiż-żarbun?  
THE CHAIRMAN:  Nimmaġina – subject to correction – li l-privileġġ tal-gvern li għandu fuq il-ħlas taċ-ċens fuq il-proprjetà dak jiġi l-ewwel u qabel kulħadd.  Imbagħad ġeneralment jidħol il-bank.  Issa jista’ jkun hemm banek differenti.  Hemmhekk għandek ranking li ġeneralment tkun f’ordni kronoloġika sakemm ma tkunx in-natura tax-xogħol li jkun sar.  Per eżempju, kuntrattur jidhirli li għandu privileġġ li fi żmien xahrejn li jirbaħ fuq kulħadd, imbagħad ikun hemm ranking fl-ordni ta’ kif jidħlu.  
ONOR. JESMOND MUGLIETT:  Ħalli nagħmel domanda oħra.  Il-gvern qed jagħti estensjoni li tasal sat-triq.  Jekk xi darba tiġi l-ħtieġa tal-gvern li jesproprja lura biċċa mill-art li jkun ta, normalment meta konna nagħmlu konċessjoni hekk fl-isports, konna neħduhom għallinqas mingħajr ma dawn il-kondizzjonijiet onerużi fuq il-gvern meta jkun irid jerġa’ jesproprja, mingħajr kumpens.  Hemm din it-tip ta’ salvagwardja f’dan il-kuntratt?  
THE CHAIRMAN:  Meta tagħti art għall-użu tal-isports ġeneralment tkun b’kundizzjoni jkun bi pjaċir. (Interruzzjonijiet)  Hawnhekk pjaċir sa ċertu punt għax hawn ħlas ta’ madwar €3 miljun u hemm l-obbligu li jinvesti €20 miljun fil-binja, għandek kundizzjonijiet oħrajn jiġifieri ma nistgħux nikkomparawh ma’ għoti ta’ ground lill-football club.  
ONOR. JESMOND MUGLIETT:  Il-prezz li qed nagħtuha huwa prezz favorevoli imma ma tridx tiżfavorixxi lill-gvern jekk ikun irid jeħodha lura, ikollu jħallas ħlasijiet kummerċjali f’każ ta’ esproprjazzjoni.  
THE CHAIRMAN:  Meta jiġi għall-kumpens wieħed jista’ jagħmel l-argument li tajtilek “hekk”, nara kemm kienet l-inflation minn dakinhar ‘il hawn u nagħtik lura dak l-ammont plus l-inflation.  
ONOR. CHARLES MANGION:  Anke fil-każ tal-ajruport qiegħda ċara li jekk il-gvern ikun irid jerġa’ jieħu l-art lura jrid iħallas il-kumpens li jiġi kkalkulat dakinhar, u dawn barranin.  (Interruzzjonijiet) L-Onor. Mugliett għandu punt validissimu imma mhijiex il-prassi li tidħol fil-kuntratti kummerċjali, għalhekk semmejt tal-ajruport.  Jekk il-gvern ikollu bżonn runway ikollu jħallas.  
THE CHAIRMAN:  Dik tagħmillu kundizzjoni - imma nimmaġina jekk iffirmat hu jkun marbut biha - li adequate compensation għal skopijiet tal-liġijiet tal-esproprju tal-Kostituzzjoni, ifissru abbażi ta’ dan il-kuntratt.  L-inġustizzja ta’ din tista’ tkun li altru teħodlu biċċa triq żgħira u altru teħodlu nofs il-proġett.  Għax hawnhekk fejn se tibda tiddistingwi bejn, kif qed jgħid l-Onor. Mugliett, ħadlu biċċa biedx jifforma triq, imbagħad taqbad u xi ħadd jiġih l-idea u jeħodlu nofs il-proġett li jkissru u allura mhux qed tieħu konsiderazzjoni li proġett kummerċjali sfaxxa u qed tieħu biss il-kundizzjonijiet ta’ hawnhekk li int tajthomlu favorevoli biex jiżviluppa l-proġett, dan żviluppa l-proġett imbagħad trid tħallsu lura b’pittance.  Hawnhekk trid toqgħod attent xi jkun l-iskop tal-esproprjazzjoni.  Għalhekk forsi qatt ma daħlet hekk f’dawn it-tip ta’ proġett.  Fl-artijiet kollha li tajna fil-każ ta’ lukandi u restoranti u stabbilimenti turistiċi qatt ma naf li ddeterminajna minn qabel x’għandu jkun il-kumpens f’każ ta’ esproprju.
Jekk m’hawnx aktar kummenti ngħaddi biex inqiegħed għall-vot din ir-riżoluzzjoni.    Dawk favur?  (Onor. Membri:  Aye)  Dawk kontra?  Agreed.  In vista tal-fatt li ġiet approvata unanimament, allura skont il-liġi nirriferu din ir-riżoluzzjoni lis-sessjoni plenarja għall-vot bla dibattitu.  Nirringrazzja lill-uffiċjali tal-Awditur Ġenerali li kienu preżenti hawnhekk u nirringrazzja ukoll lill-Awditur Ġenerali.  
Fis-12:37p.m. il-Kumitat aġġorna.

